Үлемсез мәхәббәт

(Булган хәлгә нигезләнеп язылды)

Бу кыйсса өч ел элек Гаграда булган вакыйгага нигезләнеп язылды. Мин бу вакыйганы экскурсовод авызыннан ишеттем. Кызганыч, кызга куелган истәлек тактасын карарга вакытыбыз булмады. Кыз туган шәһәрнең һәм вакыйга үзәгендә булган кешеләрнең исемнәре үзгәртелде.
Автор

1
Ниндидер сихри көч Ләйләне татлы йокысыннан уятты. Баштарак аңышмыйча да торды. Кайда ята соң ул, бу нинди бүлмә? Урам яктан ишетелгән авазлар да сәеррәк тоела. Әнә бер кошның кайгылы ухылдавы ишетелә. Ябалактыр, мөгаен. Тәрәзә янында гына тагын берсе сайрый. Сандугач тавышына да охшаган үзе. Әллә сыерчык микән? Якында гына бертуктаусыз дулкын каккан, су чупылдаган тавышлар килә. Кинәт кыз йокысыннан айнып киткәндәй булды. Бәй, диңгез шаулавы бит бу. Әйе шул, чып-чын диңгез шаулавы. Ничек исеннән чыккан соң әле? Ул бит хәзер Гаграда, диңгезгә терәлеп үк диярлек урнашкан ял йортының бер бүлмәсендә. Кичә төнлә поездда килеп төштеләр алар бирегә. Туапседан башлап, тимер юл Кара диңгез яры буйлап уза икән. Юл буе дулкыннар шаулавын тыңлап килгәннәр иде. Димәк, бүгенге йокысыннан аны диңгез дулкыннары тавышы уяткан булып чыга.
Университетның тарих факультетында белем алучы бер төркем студентка да бәхет елмайды быел. Аларга Абхазиянең иң матур урынында – Гаграда ял итү өчен профсоюз юлламасы тапшырдылар. Соңгы имтиханнары бетүгә үк, тиз-тиз генә җыенып, юлга чыктылар. Ике тәүлек буе поездда килделәр алар, ә кичә, төн уртасы җиткәндә, автобус менә шушы кунакханәгә китерде. Юлда бик талчыктырган булса да, бар да шат, юк кына нәрсәдән дә кызык табып көлешәләр, кыскасы, хисләре ташып тора. Яшьлек яшьлек шул инде. Тәртә арасына керергә теләмәгән аргамакның ярсуына тиң тыелгысыз хисләрен яшереп тә маташмыйлар әнә. Кайберәүләр хәзер үк төнге диңгезне карарга барырга, хәтта су коенып алырга тәкъдим итеп карасалар да, Ләйлә белән Дилә каршы төштеләр. Төркемдәгеләр бу ике кызны, бигрәк тә тыйнак һәм акыллы Ләйләне үз итәләр. “Иртәгә дә өлгерербез, бүген яхшылап урнашыйк, ял итик,” – диде кыз. Каршы төшүче булмады. Пансионаттагы кунакларның да күбесе йоклый иде инде. Яшьләр, башкаларны уятмаска тырышып, номерларына таралыштылар. Бер-берсеннән аерылгысыз Ләйлә белән Дилә дә үз бүлмәләренә урнаштылар. Юл бик арыткан булган икән, башлары мендәргә тиюгә үк, икесе дә тирән йокыга талды.

Нәрсәгә дип уянды соң әле Ләйлә шундый татлы йокысыннан? Әнә бит Дилә, кул-аякларын таратып, тигез сулыш алып, изрәп йоклый. Өстендәге япмасы да идәнгә шуып төшкән, бүлмәләренең сизелерлек суынып китүен дә сизмидер, ахры. Кичә төннең искиткеч җылы, хәтта бераз бөркү булуына игътибар иткән иде Ләйлә. Таң атканда салкынча була икән ләбаса. Тәрәзәгә эленгән ап-ак кисея пәрдәне салмак кына тибрәндереп, бүлмәгә саф таң җиле саркыла. Аңа ияреп кергән әллә нинди татлы һәм затлы исләрдән кызның башы әйләнеп киткәндәй булды. Ләйлә рәхәтлектән күзләрен йомды, ул үзен оҗмах бакчасында дип хис итте. Тәки Каф тауларына кадәр килеп җиттеләр бит. Нинди җир икән бу Абхазия дигәннәре? Ниләр көтә аны монда? Тизрәк күрәсе иде барын да. Тукта, нишләп ята соң әле ул? Йокысы да күптән туйган. Әбисе белән яшәгәндә, күпме таңнарны бергә каршыладылар алар. Мәрхүмә әбисе таң атканда йоклап ятуны бер дә өнәми торган иде шул. Бәхетеңне ычкындырма, кызым, таң белән торганнарның кулына бәхет үзе үк керәм дип тора, ди торган иде. Бәлки, аны да монда бәхете көтәдер. Әбисе белми сөйләмәс. Торырга кирәк. Ләйлә батист белән тышланган япманы җиңел генә өстеннән алып ташлады да җылы урыныннан торды, нәфис аякларын йомшак келәмгә төшерде. Гәүдәсендә искиткеч җиңеллек тоеп, кыз тәрәзә янына килде һәм тышка карады. Йа, Ходаем, дөньяда мондый гүзәллек тә була микәнни? Алда мәһабәт һәм мәгърур диңгез җәелеп ята. Таң алды кояшы чыгып килгәндәге бу матурлыкны тел белән генә сөйләп аңлата торган түгел иде. Диңгез өстенең кояш нурлары төшеп торган җире бер яшькелт төскә, бер фирүзә төсенә кереп ялтырый. Күз күреме җитмәс өлеше куе яшел төстә булып, горизонтка тоташып киткән. Тиздән кояш зәңгәрсу күк йөзенә менеп кунаклар. Диңгез өстендә дә башка төсләр уйный башлар. Тизрәк, тизрәк, диңгез янына барырга, бу матурлыкны күзләр талганчы карап калырга, хәтергә уеп калдырырга кирәк.
Ләйлә, аяк очларына гына басып, беренче катка төште. Зур пыяла ишекне ачып, тышка чыкты. Йөгерә-йөгерә диңгез янына килде. Якын килгән саен, ул тагын да зуррак булып тоелды. Диңгез янында ул үзен кечкенә бер тамчы итеп кенә хис итте. Бераз куркып та калды бугай. “Исәнме, Кара диңгез. Менә нинди икән син! Әбием сөйләгән Каф таулары артында ук икәнсең бит. Синең мине күргәнең юк. Бик ерактан, Уфа каласыннан килдем мин. Бала чактан бирле синең турында күпме генә әкиятләр ишетсәм дә, күпме генә җырлар тыңласам да, бүген мин сине бөтенләй икенче төрле итеп күрдем. Без яшәгән җирнең киңлеген, зурлыгын синең яныңа килгәч кенә аңладым. Мин – табигать баласы, сиңа гашыйк. Син дә мине кире какма, рәнҗетмә. Мин, кайчан да булса, синең гүзәллегең турында үз балаларыма да, оныкларыма да сөйләрмен,” – дип пышылдады Ләйләнең иреннәре. Кыз онытылып, хәтта бераз сихерләнгәндәй, бик озак диңгез өстен күзәтте. Диңгез тыныч. Ләйлә суның искиткеч чиста, үтә күренмәле булуына шаккатты. Төбендә эреле-ваклы төрле төстәге шома ташлар ялтырап ята. Су шундый зәңгәрсу төстә була микәнни? Рәссамнар гына диңгезне шулай ясыйлар, диеп йөри иде кыз. Баксаң, диңгез нәкъ шундый була икән. Су яр читендәге вак ташларга әкрен генә кагылып уза. Әйтерсең лә ул аларны үбеп-назлап иркәли. Ләйлә тубык тиңентен суга керде. Тәнгә рәхәтлек бирә торган җылы иде ул. Диңгез суын тозлы диләр, шулай микән? Кыз, иелеп, учы белән су алды да иреннәренә тигезеп карады. Су, чыннан да, бик тозлы иде.
– Тозлымы?

Татлы уйларга чумган Ләйлә көтелмәгән тавыштан сискәнеп китте. Үзен рәхәтлектән аерган кешене күрергә теләп, борылып карады. Карады да... бермәлгә югалып калды. Ярабби, булса да була икән кешедә шундый матурлык. Каршында рәсемнәрдән генә күреп белә торган Аполлон кыяфәтле егет басып тора. Бронза төсенә кергән тәне аның бу як кешесе икәнен күрсәтә. Атлетларныкыдай төз гәүдәле һәм тыгыз тәнле бу егетнең мускуллары ап-ак футболкасына көчкә сыешып тора. Сызылып киткән кара кашлы йөзендә ниндидер якты һәм ягымлы нур балкый иде. Юк, бу серле нурлар аның зәңгәр күзләреннән агыла икән бит. Кап-кара чәчле кешенең күзләре зәңгәр була димени? Әллә диңгезнең зәңгәрлеге генә чагыламы аларда? Ләйлә диңгез төсле бу күзләргә сәгатьләр буе карап утыра алыр иде... Кыз үз уйларыннан үзе оялып, керфекләрен түбән төшерде, ике бит алмасына сыек кына алсулык кунды. Моңарчы бер егеткә дә артык игътибар бирмәгән Ләйлә чит-ят егет янында мәлҗерәп төшүенә үртәлде.
Каршысында торган чибәр кызның бермәлгә югалып калуын күреп торган егет, ап-ак тешләрен балкытып елмаеп җибәрде.
– Мин сезне куркыттым, ахры.

– Юк, сез куркыныч кешегә охшамагансыз. Сер булмаса әйтегез әле: сез кем буласыз?
– Мин шушы як аборигены, тауларда умарталык тотам, шуннан кайтып килешем, – диде егет, тауларга таба ишарәләп.
Баягы кыенсыну халәтенең эзе дә калмаган иде. Ләйлә чит-ят кеше белән тиз генә аралашып китә алуына үзе дә гаҗәпләнде. Карасана, әбисе сеңдергән кагыйдәләрне бозып, бер тапкыр да күрмәгән кеше белән рәхәтләнеп сөйләшеп тора түгелме соң? Егет исә, аңа тагын да якынрак килеп, сүзен дәвам итте:
– Мин тауга терәтеп үк салынган әнә теге ак йортта торам. Тауның өске өлешләрендә дә кешеләр яши.
Кыз күккә сузылган мәһабәт тау тезмәләренә сокланып карады.

– Күр әле, болытлар таулар арасында эленеп тора. Алар шундый биекмени? Минем ул тауларга менеп, ак болытларга кулларым белән кагыласым килә.

– Мин көн дә шунда менәм, – диде егет. – Таулар арасындагы умарталыгымда мин үземне бөркет сыман хис итәм.

– Сез үзегез дә бөркеткә охшагансыз, – диясе килде кызның, тик уйларын үз күңелендә бикләп калдырды. Артык ачылып китүне килештермәде. Болай да чит егет янында кирәгеннән артык басып тора түгелме соң? Аның турында ни уйлар бу егет? Акылы шулай дисә дә, йөрәге бөтенләй икенче төрле уйлады. Ләйләнең никтер бу егет яныннан китәсе килмәде, сөйләшүен дәвам итте. Егет тә кызга киң күңеллелек күрсәтте.
– Сез безнең якларга килеп дөрес эшләгәнсез. Дөньяның иң гүзәл урыны шушында. Кешеләр дә яхшы монда.

– Карагыз әле, тау белән диңгез арасы нинди тар икән. Шәһәрегез дә кечкенә, – диде Ләйлә ачыш ясагандай.

– Әйе, килешәм. Иске Гагра тауга сыенып утыра. Шәһәр уртасыннан нибары бер урам уза. Әнә, күрәсезме, сез тукталган пансионат тау итәгендә, диңгез янында ук урнашкан.
– Сез минем пансионатта яшәвемне каян беләсез?

– Төнлә килеп төштегез сез. Башка телдә сөйләшүегезгә игътибар итеп карап тордым. Сез татар кызымы?

– Әйе. Уфадан килдем, анда татарлар бик күп.
– Таныш булыйк. Мин Сәмир исемле абхаз егете. Татар исемен миңа бабам куштырган. Татарча сүзләрне дә мин аннан ишетеп үстем.
– Кызык. Каф тау артында да татарларны белүчеләр булыр икән.

– Ничек кенә беләләр әле. Сугыш вакытында бик каты яраланган бабамны Сәмирә исемле чибәр татар кызы яу кырыннан алып чыккан булган. Алар өч ел буе бергә сугышканнар. Сугыш беткәч, өйләнешергә дә уйлаганнар, тик Сәмирә һәлак булган. Бабам гомере буе аны хөрмәт белән искә алды. Ул сөйләгәннәр буенча, безнең гаиләдә татар кызларын бик тә ипле һәм чибәр итеп күз алдына китерәләр иде. Бабам бездә татарларга хөрмәт тәрбияләде. Кичә кызлар-егетләр арасында сезне күргәч, мин ул сөйли торган Сәмирәне күргән төсле булдым. Минем күптән татар кызын күрәсем килә иде. Сез Сәмирә исемле түгелме?
– Юк, мин – Ләйлә. Сез татарча сөйләшәсезме соң?
– Без үзара ана телендә аралашабыз, читтән килүчеләр белән русча сөйләшәбез. Татар телен рәхәтләнеп өйрәнер идем дә җае чыкмады. Менә сез өйрәтсәгез генә инде.
– Без монда озак тормабыз шул, шулай да мин сезнең укытучыгыз булырга әзер.
– Рәхмәт. Рөхсәт итсәгез, мин дә сезгә Абхазиянең төрле урыннарын күрсәтер идем. Тауларга менәр идек, мин сезне умарталыгыма алып менеп, бал белән сыйлар идем.

– Ярый, вакыт үзе күрсәтер, – диде Ләйлә кырыс тавыш белән. – Сез артык ашыгасыз, минем сезне беренче генә күрүем, сез дә мине бөтенләй белмисез бит әле.
Кызның секунд эчендә диярлек үзгәреп, кырысланып китүен егет үзенчә аңлады булса кирәк. Ул үзен бәйләнчек адәм итеп тойды, эчтән генә үз-үзен битәрләде.

– Бая үзегез шундый теләк белдергәнгә генә әйтүем, – диде Сәмир, бераз уңайсызланган кыяфәт чыгарып.

Кыз үзе дә сизмәстән бу егеткә тартыла иде. Аның белән сөйләшеп тору да искиткеч рәхәт. Әнисе вафат булганнан соң, әбисе белән генә үскән Ләйләне егетнең ихласлыгы, артык назлы булуы, кызга ихтирамы сокландырды, аның яшь күңелен кузгатты. Ләйлә күңелендә беренче тапкыр үзе дә аңламаган сәер хисләр уянып килүен сизми калмады. Ул үз хисләреннән нигәдер куркып калды. Егеткә кискенрәк итеп җавап бирүе дә әнә шуннан иде. Бераздан, үз кырыслыгыннан үзе оялган төсле, тавышын шактый йомшарта төшеп әйтеп куйды:
– Миңа кайтырга кирәк.

– Әйдәгез, мин сезне озатып куям, юлым да пансионат яныннан уза.
Бер-ике минуттан алар инде ял йорты янында иделәр. Сәмир кызның күзләренә сөеп карап:
– Хуш, Ләйлә. Бәлки, мин сезне кичен бию мәйданчыгында очратырмын әле, – диде ул һәм, җиңел атлап, сукмактан тауга таба күтәрелә башлады.
Ләйлә наз тулы җылы карашы белән егетнең көчле гәүдәсе күздән югалганчы карап калды.

– Ләйлә, кайда йөрдең син? Уянып китсәм, урының буш, – дип каршы алды аны Дилә. – Беркемгә берни әйтмичә чыгып китәләр димени?
– Гафу ит, Дилә. Син шундый рәхәт итеп йоклый идең, уятырга кызгандым. Диңгез янында булдым мин.
Ләйлә Сәмир белән танышуы турында сүз кузгатмады. Җае чыккач әйтермен әле, диеп уйлады.

– Ярар, гафу үтенмәсәң дә була. Уятсаң да, таң йокысын калдырып беркая да бармый идем мин. Әйтми-нитми югалып йөрмә дип кисәтүем генә. Фәрит сине дөнья бетереп эзләде.

– Уфада да итәгемә тагылып йөрүе җитмәгән, монда да тынычлык бирмәскә итә, ахры.

– Алай димә, Ләйлә, ярата ул сине. Синең өчен утка-суга керергә дә әзер. Мине дә шулай яратсыннар иде әле.

– Салих та синең өчен үлеп тора бит.
– Ә мин аны яратмыйм, – диде Дилә.
– Алайса, ни өчен мин Фәритне яратырга тиеш дип саныйсың?

– Я, җитәр, Ләйлә, юк-бар сөйләшеп утырмыйк әле. Тиз генә җыеныйк та диңгез янына барыйк. Минем коенасым килә. Башкалар күптән китте инде.
– Әллә кайчан шулай диләр аны. Ә яратуга килгәндә, син борчылма, Дилә. Фәрит тә, без дә синең белән вакыты җиткәч үз тиңнәребезне табарбыз әле.
Бераздан кызлар диңгез буенда иделәр. Курсташларының берничәсе кызынып ята, егетләр шау-гөр килеп, диңгездә йөзәләр. Дилә дә, сөлгесен җәеп, аркасын кояшка каратып, кызлар янәшәсенә сузылып ятты. Ләйлә, вак ташларга баса-баса, диңгезгә таба китте. Бераздан аның, җиңел генә йөзеп, диңгез эченә кереп китүе күренде. Кыз колач салып, спортсменнарча чума-чума йөзде. Бераз йөзгәч, аркасына ятып ял итеп алды. Бала чагын Агыйдел буенда үткәргән Ләйлә монда да үзен бик иркен тотты. Зәңгәрсу диңгез, саф сөюгә, назга сусаган егет сыман, кызның сылу гәүдәсен талгын гына тирбәтә-тирбәтә иркәләде. Тирәнгәрәк керергә йөрәкләре җитмәгән кайбер егетләр аның җиңел йөзүенә сокланып карап тордылар. Сусыз авылда үскән Фәрит тә алар арасында иде. Ләйләгә берәү дә комачауламады. Ул рәхәт уйларга чумып йөзде дә йөзде. Уйлары исә Сәмир турында иде. Менә алар диңгез буенда, имеш. Вак ташлар Ләйләнең аягын авырттырмасын өчен, Сәмир аны көчле кулларына күтәреп, диңгез эченә алып керә. Ләйләнең хыялында берсе – су кызына, икенчесе су егетенә әйләнәләр. Иңгә-иң терәлеп диярлек йөзәләр. Ләйләне тыелгысыз бер теләк биләп ала. Менә ул Сәмиргә бик тә якын килә, ул Ләйләне кочагына ала. Кыз аның муеныннан кочып, зәңгәр күзләреннән үбә, имеш... Ләйлә үз уйларыннан үзе куркып китте. Ярый әле аның ни уйлаганын белмиләр. Оят, билләһи. Бераздан уйлары тагын Сәмиргә барып тоташа. Бүген Ләйлә аны күрә алырмы икән? Их, тагын бер генә булса да егетнең зәңгәр күзләренә карыйсы иде бит. Нишләп гел үзенә тартып тора соң бу Сәмир? Моңарчы Ләйләнең бер егеткә дә болай игътибар иткәне юк иде, ә Сәмирне күңел түреннән куып чыгара алмый. Уйламаска тырышса да, елмаеп, күз алдына килеп баса ул. Менә әкәмәт. Әллә сөю шундый була микән?
Көн төшкә авышканчы, егетләр-кызлар кызынырга да, диңгез суында рәхәтләнеп йөзәргә дә өлгерделәр. Дөрес, кайберәүләр яр буеннан ерак китмәделәр. Шулай да барысына да күңелле иде. Бер-берсенә су сибешеп шаярышалар, юк-бар мәзәк сөйләп көлешәләр, тик Ләйлә генә аларга кушылып китә алмый аптырый. Аның бу халәтен Дилә бик тиз тоеп алды. Фәрит тә нидер сизенә иде, ахры, әмма Ләйләдән берни турында да сорашмады. Диңгездән алган тәэсирләре белән бүлешә-бүлешә, пансионатка чаклы алар бергә кайттылар. Фәрит үз бүлмәсенә таба китүгә, Дилә сүз башлады:
– Ләйлә, бүген әллә нинди сәер син. Күзләрең дә урынында түгел. Ни булды сиңа?
Иң якын дустыннан серләрен яшерергә өйрәнмәгән кыз, бераз уңайсызланса да, барын да сөйләргә булды:

– Дилә, мин бүген иртүк диңгез буенда булдым. Шунда Сәмир исемле абхаз егете белән таныштым.

– Синме? Кит аннан, булмаганны. Егет халкын чакрым ярымнан әйләнеп узасың бит син.
– Бу юлы теләсәм дә алай эшли алмадым. Дилә, мин беренче тапкыр чит егет белән рәхәтләнеп сөйләштем. Алай гына да түгел, мин аның яныннан аерылып китәргә дә теләмәдем. Аның ниндидер сөйкемлеге сөяге бар, ахры.
– Тилергәнсеңдер син. Беренче тапкыр күргән кеше беләнме? Җитмәсә чит-ят җирдә. Бу як халкы бик кызу канлы, ничек курыкмадың?

– Ул синең белән минем кебек үк. Үзе искитмәле нечкә күңелле. Аннан соң...
– Курыкма, әйтеп бетер. Дустым икәнсең, бер сереңне дә яшермә.

– Мин гашыйк булдым бугай, Дилә. Бүген көне буе үзем сезнең янда, күңелем Сәмир янында булды.
– Бер күрүдә гашыйк булдым диючеләргә көлеп кенә караучы Ләйләме соң бу? Күрәм, кызый, башыңны югалтмагаең. Әгәр үзеңне урлап китсәләр?
Ләйлә, рәхәтләнеп көлә-көлә, дустын кочаклап алды.
– Бигрәк беркатлы инде син, Дилә. Миннән җиңел генә котылмакчы буласыңмы әллә? – диде Ләйлә шаяртуга күчеп.

– Котылырсың синнән алай гына, – дип көлде Дилә. – Тик шулай да син ул егетне миңа күрсәтерсең дип ышанам .
– Ярый. Бүген кичен бию мәйданчыгына килә ул. Менә шунда таныштырырмын мин сезне.

Җылы якның киче дә башка төрлерәк икән. Көн буе кызу кояш нуры астында яткан җир тиз генә суынырга өлгерми, шуңа күрә кичләрен бик җылы була икән монда. Кичке ашны ашауга, яшьләр паркта урнашкан бию мәйданчыгына килделәр. Тиздән пансионат бакчасы шат авазлардан гөр килеп тора иде. Биюләр башланырга бераз вакыт бар әле. Егетләр бер тирәдәрәк. Ниндидер кызык сөйлиләр, ахры: бар да дөньяларын онытып көләләр. Кызлар кызлар инде, сиздермичә генә бер-берсен күзәтәләр. Кайберәүләр болай да әллә нинди ялтыравыклар белән бизәлгән затлы күлмәкләренә туры китереп, алтын-көмеш беләзекләрен, йөзекләрен киеп куйганнар, чәчләрен әллә ниләр кыландырып бетергәннәр. Икенчеләре чамадан тыш биек үкчәле туфлиләрдән, әйтерсең лә мода күрсәтергә чыгып басканнар. Иннек-кершәнне мул итеп ягынганнарының битләре тирләп чыккан, берөзлексез җилпәзә җилфердәтәләр. Көньякка бүген генә килүләре әллә кайдан кычкырып тора, чөнки элегрәк килүчеләр, кояшта кызынган тәннәренең матурлыгын күрсәтү өчендерме, кыска итәкләр, я булмаса шорт кына киеп чыкканнар иде. Сүзсез генә бер-берсен күзәтеп торганнан соң, бар да үз-үзеннән канәгать калды, һәркайсы иң модалы кием киюе белән горурланды. Ул арада бик гади, әмма зәвык белән киенгән Ләйлә белән Дилә дә курсташларына килеп кушылдылар.
Аларны гына көткәннәр диярсең, мәйданны тутырып бию көе агыла башлады. Кызлар-егетләр бер урында торган көе, билгеле бер ритмны саклап, күнегелгән хәрәкәтләр белән уңга-сулга чайкала башладылар. Фәрит тә Ләйлә янында. Көчле динамиклардан яңгыраган музыка астында бер-берең белән сөйләшү, бер-береңне ишетү мөмкин түгел иде, шуңа күрә дә Фәрит мондый селкенүле биюләрне беркайчан да яратмады. Менә хәзер, Ләйләнең биленә кулларыңны салып, рәхәтләнеп вальс әйләнсәң иде. Биюмени бу! Җитмәсә, я берсе, я икенчесе арага килеп керә. Бар кыюлыгын җыеп, бүген Ләйлә белән иркенләп сөйләшергә иде исәбе егетнең, тик биючеләр дә, музыка да туктарга уйламый, ахры. Ләйлә, киресенчә, ритмлы биюләрне дә, башка төрлеләрен дә үлеп ярата, шуңа күрә дә музыканың һәр үзгәрешен тоеп, ул җиңел бии. Гомумән, кыз тумышы белән биюче иде.
Кинәт Фәрит Ләйләнең кемгәдер кул изәвен күреп алды. Кызның йөзе елмаюдан тагын да яктырып китте. Бәхет кошын тоткан кеше шундый була торгандыр инде, дип уйлады Фәрит. Ул арада таныш булмаган бер егет алар янына килеп басты. Бу Сәмир иде. Ул бирегә бая ук килгән булса да, биючеләр янына кермәде, сокланып, читтән генә Ләйләне күзәтте. Кыз күз явын алырдай гүзәл иде. Аның зәңгәрсу күлмәге зифа буйлы гәүдәсен тагын да сылурак итеп күрсәтә. Кара чәчләре дулкын-дулкын булып ике учка сыеп бетәрдәй нечкә биленә кадәр төшеп тора. Әнә ул Сәмирне күреп елмаеп җибәрде. Аның чем-кара күзләреннән агылган нурлардан тирә-як тагын да яктыра төшкән сыман тоелды. Әйе, чибәр иде Ләйлә. Үзенә тартып тора торган асыл сөякле затларга хас мондый гүзәллекне әллә никадәр кеше арасыннан да күрми калу мөмкин түгел.
– Хәерле кич, Ләйлә.

Сәмирнең үз итеп “син”гә күчүеннән Ләйлә тамчы да уңайсызланмады, киресенчә, алар бер-берсенә якыная гына төштеләр сыман. Кыз да аңа:

– Исәнме, Сәмир. Таныш бул. Бу минем иң якын дустым Дилә, ә бусы – Фәрит, без бер курста укыйбыз, – дип җавап бирде.
Сәмир итәгатьлелек саклап, Диләгә башын иде, Фәрит белән ирләрчә күреште. Диләнең күз карашыннан: “Күрәм, кызый, бу егеткә тел-теш тидерерлек түгел, шулай да сак бул,” – дигән мәгънәне укып була иде.
– Фәрит, әйдә бергә биибез, – диде Дилә, Ләйлә белән Сәмирнең үзләрен генә калдырырга теләп.

Фәрит барын да аңлады. Аның бүтән чарасы юк иде, ул сүзсез генә Диләгә иярде.
– Ләйлә, бая син шундый матур биедең, мин каршыңа йөгереп чыгып бии башлаудан үземне чак кына тыеп калдым, – диде Сәмир, җиңелчә генә кызның кулларына кагылып.
– Ә безгә кем комачаулый ала, әйдә, биибез.

Алар, җитәкләшеп, түгәрәк эченә керделәр. Сәмир музыкантларга нидер әйтте. Күп тә үтмәде, иң үшән кешене дә урыныннан тартып торгызырга сәләтле дәртле бию көе яңгырый башлады. Сәмир түгәрәк уртасына йөгереп чыкты, мәйдандагылар арткарак чигенделәр дә, ярымтүгәрәк ясап, егетне күзәтә башладылар. Сәмир очынып-очынып биергә кереште. Аның аяклары күз иярмәслек тизлектә хәрәкәтләнә. Әнә ул, кулларын әле бер, әле икенче якка ташлап, аяк очларына җиңел генә басып, зырылдап әйләнә. Кинәт ул, башын горур тотып, ярым чүгәләгән көе түгәрәк тирәли әйләнеп биергә тотына. Бераздан тагын сикереп тора, тагын аяк очларына гына басып очу хәрәкәтләре ясый башлый, әйтерсең лә ул корбанына ташланырга әзер торган тау бөркете. Музыка тагын да дәртлерәк уйный башлый. Мәйдан кырыендагыларның кайберләре бер урында басып тора алмыйча, биюгә кушылырга, егет кебек хәрәкәтләнергә телиләр, тик мондый тизлеккә ияләнмәгән аяклары таптанып торудан уза алмыйлар. Тау егетенең биюенә әсәрләнеп, кызлар бертуктаусыз кул чабалар, ә егет бии дә бии. Әйе, һәр халыкның үз биюе бар һәм анда ул халыкка гына хас булган характер чагыла. Ләйлә Сәмирнең биюен татар биюе белән чагыштырып карады. Татар биюендәге шаян дәртлелек белән тыйнаклык бергә үрелеп бара. Татар халкының күпчелек биюенә, нигездә, оялчанлык һәм басынкылык хас. Гасырлар дәвамында изелеп яшәгән халык, күңел түрендә бөреләнеп, йөрәгендә кайнаган хисләрен тышка чыгармыйча, үз эчендә йомып калдыруны кулайрак күрә, күрәсең. Аның рухи йөзе, чынбарлыгы биюендә әнә шулай чагыла. Сәмир биюенең дә һәр хәрәкәтенә тирән мәгънә салынган. Бу – ирек сөюче халык биюе. Анда тау елгасыдай ургылып аккан дәртле хисләр ташкыны да, күккә ашып торучы тауларга хас кырыс горурлык та, зәңгәр диңгезләрне сыйдырырлык киң күңеллелек тә, бөркетләрнекедәй буйсынмас характер да чагыла. Күңел күзе сукыр булмаган һәр кеше Сәмирнең биюеннән ташып торган ихлас мәхәббәт хисен һәм яшьлек дәртен дә сизми калмагандыр, мөгаен. Әнә ул Ләйләгә таба килә. Бар да кызга таба борылалар. Бу сылу татар кызының егет каршысына чыгарга йөрәге җитәрме? Дилә дә дусты өчен чын-чынлап борчыла. Сынатмасын иде Ләйлә. Юк, дусты сынатмаячак. Әнә ул җиңел генә биеп, егет каршысына китте. Бераздан Ләйлә Сәмир янында нәфис хәрәкәтләр ясап бөтерелә башлады. Кыз матур башын горур тотып, сөйгәне янында йөзеп йөрүче гүзәл аккошны хәтерләтә иде. Ләйләнең сыгылмалы нәфис гәүдәсе егет янәшәсендә бөтерелепме-бөтерелә. Сәмир аның аккош канатлары сыман сыгылмалы кулларын учларына алды. Аларның һәр хәрәкәтеннән яратып һәм яратылып яшәүче затларга хас булган бер-берсенә тартылу, нәфислек һәм саф мәхәббәт сизелеп тора. Сәмир Ләйләнең күзләренә сөеп карый. Кыз да аның зәңгәр күзләрендә чагылган моңлы сагышны да, өзелеп сөюне дә күрде. Ярата иде аны Сәмир. Ләйлә дә хисләрен яшереп торуны кирәксенмәде: күз карашы белән егетне иркәләде, назлады. Алар шул рәвешле сүз белән әйтеп бирә алмаганны бию аша күрсәттеләр. Моны бар да күрде. Фәрит тә күрде. Аның йөрәк түрендә урын алган ярату хисләре янып көл булды. Ул үзен кысрыклап чыгарган абхаз егетенә нык рәнҗеде, күңелендә аңа карата дошманлык хисләре баш калкытты. Сәмирне юлыннан алып ыргыту өчен, ул бар нәрсәгә дә әзер иде. Ул кичне барысының да телендә Ләйлә белән Сәмир булды. Күпләр аларга карап соклансалар да, кайбер көнчеләр кызның бу адымын ошатмадылар. Дилә исә Ләйләнең чын-чынлап гашыйк булуына тәмам инанды. Дусты өчен бераз борчылса да, ул бу ике гашыйкка чын күңеленнән бәхет теләде. Ләйлә моңа лаек иде.

Атна дәвамында Сәмир белән Ләйлә гел бергә булдылар. Сәмир бик тә игътибарлы. Аның янында Ләйләгә тыныч та, рәхәт тә. Алар булмаган бер генә җир дә калмады. Бер-берсенә шулкадәр ияләштеләр ки, көн саен Сәмир Ләйләне кунакханәгә кадәр озата килгәч тә, сөйгәненнән аерыла алмыйча, ничәмә-ничә таңны бергә аттырдылар. Сөйләшеп сүзләре бетми. Кайчакта Сәмир Ләйләдән җырлавын үтенә. Кыз ялындырып тормый. Иң моңлы җырларын җырлый. Бер кичне Сәмир дә җырлады, аның тавышы бик матур, ә җыры сөйгәнен югалткан гашыйк егет турында иде. Кызның күзләре яшьләнүен күргәч, Сәмир аңа бу гашыйкларга багышлап чыгарылган легенданы сөйләргә, алар яшәгән урынны күрсәтергә вәгъдә итте.
Ләйләгә биредә бар нәрсә дә кызык иде. Мондагы тормыш ул яшәгән мохиттән күпкә аерыла. Абхаз халкы да эшчән икән. Күпчелеге бакчаларында җиләк-җимеш үстерү белән мәшгуль. Җыеп алынган уңышны урнаштыру мәшәкатьле булса да, алар гасырлар буе каннарына сеңгән бу һөнәрләрен ташламыйлар. Балаларын да шушы эшкә әзерләп үстерәләр.Татар бер урында гына яшәргә өйрәнмәгән, үсеп җитүгә аның баласы да чит-ят җиргә китеп урнашуны өстен күрә. Абхаз халкына үз илендә яшәү кулайрак, күрәсең. Тауларда көтү көтеп яшәгән ир-атлар җәй дәвамында өйләренә дә кайтмыйлар икән. Тау араларындагы болыннарда умартачылар иртә яздан көзнең соңгы көннәренә кадәр мул итеп бал әзерлиләр. Сәмирнең дә умарталыгы бар. Табигать үз баласына һәрвакыт мәрхәмәтле. Тырыш хезмәт куеп яшәргә теләгәннәргә ул үз байлыгын кызганып тормый. Иркенлектә һәм иректә яшәргә өйрәнгән абхаз халкы аның нигъмәтләреннән оста файдалана. Табигатьнең искитмәле матур булуы да кешеләргә уңай йогынты ясыйдыр, мөгаен. Гүзәллек эчендә яшәгән халыкның күңеле дә, рухы да имгәнми икән. Әйе, матурлык матурлыкны тудыра шул. Ләйлә кайда гына булмасын, һәрвакыт ачык йөзле, юмарт һәм кунакчыл кешеләрне генә очратты биредә. Сәмир дә шундый. Мондагылар вакланып торуны өнәмиләр. Саранлык белән комсызлыкка да урын юк икән бу халыкта. Абхаз халкы белән уртак тел табып, шушы җирләрдә яшәп калучыларны да байтак очратты Ләйлә. Ул да шулай эшли алыр иде микән?
Ләйләсеннән бер генә минутка да аерылып торырга теләмәгән Сәмир аны көн саен умарталыгына алып барды, умарта кортларының хезмәте, бал алу серләре белән таныштырды. Иң гаҗәбе шул: биредәге бал кортлары усал түгел иде. Мал иясенә охшый диюләре әллә чыннан да дөрес инде? Ләйлә аңа булышырга тырышты. Сәмир дә сүзендә торды. Ул тырышып-тырышып татар телен өйрәнә башлады. Умарталыкта эш төгәлләнүгә, Сәмир белән Ләйлә диңгез буена төшәләр, уйный-уйный, туйганчы йөзәләр. Егетне Ләйләнең курсташлары да үз итәләр. Алар бу парның гел бергә йөрүенә күнегеп тә беттеләр бугай.
Көндезләрен кояш артык кыздыра башлагач, егетләр-кызлар төрлесе төрле җиргә таралышып, күләгәле урыннарда ял итәләр, паркта йөриләр. Сәмир сөйгәнен тауларга алып бара торган булды. Анда бөркү түгел, хәтта салкынчарак та була әле. Ләйлә беренче көннәрдә диңгезгә ничек гашыйк булган булса, тауларны да бөтен йөрәге белән яратты. Зәңгәр рәшә белән чорналган таулар болытлардан да биегрәк икән. Тау араларындагы сукмаклар буйлап югарырак менгән саен, һава сизелерлек салкыная. Болытлар да янәшәдә генә йөзәләр. Таудан аска карасаң, тагын да хикмәтлерәк нәрсәләр күрәсең. Син югарыда, ә болытлар син басып торган урыннан шактый аста. Алар һәрвакыт хәрәкәттә: берөзлексез тау араларына шуышып керә баралар һәм әкрен-әкрен генә эреп юкка чыгалар. Бу манзараны Ләйлә сәгатьләр буе карап торырга әзер. Ул үзе өчен бик тә әһәмиятле ачыш ясады: адәм баласы үзен ирекле һәм дөнья ваклыкларыннан өстен итеп тоя алсын өчен, тауларда яшәсен икән. Бу турыда Ләйлә Диләгә дә әйтте. Дусты аңа озак кына карап торды да:

– Ләйлә, тауларга артык гашыйк булырга ярамый бит, – диде.

– Ни өчен?

– Тау иясе андый кешеләрне үзе яныннан җибәрмичә алып калырга тырыша икән.

– Син каян беләсең? – дип төпченде Ләйлә.

– Китаптан укыдым. Ул турыда легендалар да бар.
– Гаҗәп. Беләсеңме, Дилә, мин ул тауларда гомерем буе яшәргә дә риза.

– Монда калырга җыенмыйсыңдыр бит? – дип сорады Дилә бераз гаҗәпләнеп.
– Туган яктан да китәсем килми, Сәмирдән башка яшәү тагын да кыен булыр төсле. Мин аптырадым инде.
– Ике атнадан безгә кайтып китәргә туры киләчәк, син ныгытып уйла, Ләйлә.

Бу сөйләшүдән соң, Ләйлә бераз күңелсезләнеп йөрде. Сәмир моны сизмичә калмады. Кыз аңа Дилә белән сөйләшүе турында сөйләп бирде. Сәмир Ләйләне кочагына алып юата башлады:
– Ләйлә, мин сине өзелеп сөям, син дә мине яратасың. Без бергә булсак кына бәхетле булачакбыз. Мин синнән башка ничек яшәрмен?
– Сәмирем минем, җанкисәгем. Мин дә тормышымны синнән башка күз алдына китерә алмыйм. Нишләргә соң безгә?

– Без бергә булырга тиеш, сөеклем. Бик сагынсаң, синең туган якларыңа кайтып килербез. Мин сине беркайчан да рәнҗетмәм, авырлык китермәм. Син миңа ышанасыңмы, Ләйләм?
– Ышанам, Сәмир.

– Алайса, күтәр башыңны. Тау егетләре өчен хатын-кызның елавын күрү иң зур кайгы санала. Әйдә, мин сине теге ике гашыйк яшәгән тауга алып менәм.

Сәмир йомшак кына итеп кызның алсу битеннән сыйпады, яшьле күзләреннән үпте. Ләйлә аның кочагында йомылып бетте, сөйгәненең җылы сулышын тоеп назланды, тәненә ниндидер рәхәтлек таралуын сизде. Егетенең ихлас сүзләреннән кыз тиздән тынычланып калды. Ул сөю тулы күз карашын сөйгәненә юнәлтте. Сәмир кызның ымсындырып торган кайнар иреннәрен шашып-шашып үбә башлады. Ләйлә аңа шундый ук наз белән җавап бирде. Озакка сузылган бу татлы үбешү бер-берсенә булган саф сөю хисләренең чын һәм изге булуын тагын бер кат раслады, күңелдәге соңгы шикләрне юып төшергәндәй булды. “Сәмир, мин синнән башка яши алмыйм, без бергә булырга тиеш,” – дип пышылдады Ләйләнең иреннәре. Сәмир аны кулларына күтәреп, тауларга карап аваз салды: “Мин бәхетле, татарның иң чибәр кызы мине сөя. Мин аны ярата-а-а-м, дөньяның бар шатлыгын, бәхетен сөйгәнемә бүләк итәргә вәгъдә бирә-ә-ә-м!” Егет тавышына әсәрләнеп, кыя түбәсендәге оясыннан очып чыккан бөркет аска, ике гашыйк басып торган якка карап, бик озак зәңгәрсу болытлар өстендә эленеп торды.
– Ләйлә, күр әле, бөркет безнең шаһитебез булырга тели.
– Сәмир, кара, ана бөркет тә аңа килеп кушылды.
– Сөеклем, тауларда бөреләнгән мәхәббәт мәңгелек була.
– Сәмир, минемчә, таулар ялганны, хыянәтне дә кичерә алмыйдыр. Монда бары тик чиста күңелле кешеләр генә яши аладыр, мөгаен.
Ике гашыйк кочаклашкан көе бик озак бөркетләргә карап тордылар. Тирә-як тынычлангач, кошлар да кояш ягына карап очып киттеләр.
Сәмир белән Ләйлә тау сукмагы буенча күтәрелә башладылар.Тиздән алар бер шарлавык янына килеп туктадылар. Шарлавык димәсәң хәтере калыр, су сыек кына агым хасил итеп, туктаусыз ага да ага, аскарак төшкән саен, су агымы бераз җәелә төшә һәм тоташ су агымына әйләнеп, шарлавыкка охшап кала.
– Ләйлә, игътибар белән кара, кайгы килгәндә, хатын-кыз, гадәттә, тавышсыз гына елый, аның күз яшьләре бөтен йөзе буйлап ага. Бу шарлавыкны кешеләр “Кызлар күз яше” дип атаганнар.
– Ә ни өчен кызлар күз яше?
– Мин сиңа ул турыда соңыннан сөйләрмен. Тагын да өстәрәк “Ирләр күз яше” дип аталган шарлавык ага. Әйдә, анысын да карыйк.
– Бусының суы нечкә җепләр кебек аска таба ага, бөтенләй шарлавыкка охшамаган, – диде Ләйлә.
– Никадәр кайгы кичермәсен, ирләр күз яшьләрен күрсәтмәскә тырышалар, шуңа күрә бу шарлавыкның саран гына агып яткан суы ирләр күз яшен хәтерләтә дә инде. Бу шарлавыклар турында халык төрле легенда чыгарган. Мин сиңа шул турыда сөйләмәкче идем.
Сәмир бала чактан бирле хәтерендә уелып калган легенданы сөйли башлады: “Бу тауда Амра исемле бик чибәр кыз белән Адгур атлы батыр егет яшәгән, ди. Бер-берсен үлеп яраткан бу ике гашыйктан Су кызы бик каты көнләшкән һәм аларны аерырга карар кылган. Көннәрдән бер көнне Адгур ауга киткән. Су кызы, хәйлә корып, Амраны тау түбәсенә алып менгән һәм аны кыяга бәйләп куйган. Кыз, елый-елый, сөйгәнен ярдәмгә чакырган, тик Адгур Амраның тавышын ишетсә дә, тауның икенче ягында булганга күрә, кызны коткара алмаган. Тау елгасы иясе Су кызының явыз ниятен сизеп алып, Амраны тоткынлыктан азат итәргә кушкан, тик Су кызы аннан көлгән генә. Шуннан соң Тау елгасы иясе, әфсен укып, Су кызын ташка әйләндергән. Бәйләнгән урыныннан ычкынып китә алмаган Амра да аның белән бергә ташка әйләнгән. Ташка әйләнгәннән соң да, кыз бертуктаусыз елаган да елаган. Аның күз яшьләре шарлавыкка әйләнеп, тау буйлап бүген дә ага. Кешеләр бу урынны “Кызлар күз яше” дип йөртә башлаганнар. Сөйгәнен югалтуын аңлаган Адгур үзе ауда йөргән тау түбәсенә ятып, бик озак елаган. Егетнең күз яшьләре дә шарлавык булып елгага таба ага башлаган. Елга иясе Адгурны кызганган, сөйгәненнән башка яши алмавын аңлаган, аны да ташка әйләндергән. Адгурның күз яшьләреннән хасил булган шарлавыкны җирле халык “Ирләр күз яше” дип йөртә башлаган.”
Сәмир сөйләгән легенда Ләйләне тетрәндерде. Ул яшьләрен сөртергә дә онытып, озак кына шарлавыкка карап торды. Тау итәге буйлап сузылган нечкә бауда йөзәрләгән аллы-гөлле тасмалар эленеп тора.

– Сәмир, бу нинди тасмалар?
– Тау кешеләре уйлап чыгарган бер ырым бу. Кем дә кем шул шарлавыклар янында теләк теләп, тасма элеп калдыра икән, аның теләге кабул була, имеш.

– Сәмир, мин дә, мәхәббәтебезнең мәңгелек булуын теләп, тасма эләр идем.
– Ярый, сөеклем. Без икенче юлы синең белән иң матур тасмалар алып килербез дә ике шарлавык янына да эләрбез, – дип юатты Сәмир Ләйләсен.

Уфа студентларының китәренә дә күп калмады. Көннәр буена диңгездә йөзеп, кояшта кызынып тәннәре дә күптән бронза төсенә керде. Ашау байдан... принцибы белән яшәүне хуп күргән студентлар яхшы тормышка бик тиз күнектеләр, үзләрен оҗмахта яшәгән сыман хис иттеләр, рәхәт чиктеләр. Берсенең дә китәсе килми моннан. Калган көннәрне тагын да күңеллерәк үткәрәселәре килә. Көн аралаш экскурсиягә барулар, кичләрен дискотекага чабулар дисеңме – берсе дә калмады, кайбер үткенрәк егетләр дискотекадан соң абхаз кызларын озаткалап та йөрделәр бугай әле.
Бу көннәрдә бары тик ике кеше генә үз-үзләренә урын таба алмыйча йөрделәр. Аларның берсе Фәрит иде. Ул Ләйлә белән Сәмир арасындагы мәхәббәтнең көннән-көн ныгый баруын күрми калмады, әлбәттә. Бу хәл аны чыгырыннан чыгара иде. Ничек итеп Ләйләне Сәмирдән тартып алырга? Соңгы атналарда аның бар уе шул турыда булды. Беренче курстан бирле кызга күзе төшеп йөрсә дә, моңарчы ул аңа үз хисләрен сиздерергә ашыкмады, чөнки Ләйләдән бераз шүрли, дөресрәге, аннан кире җавап алудан курка иде. Менә хәзер дә башкаларның биредән китәселәре килми, ә Фәрит китү көннәрен берәмтекләп саный. Ләйлә монда калмаячак, димәк, Сәмирдән аерылгач, кыз белән якыннан аралашу һәм тора-бара аны үзенә карату мөмкинлеге бар, дип уйлый иде ул. Әнә шундый уйлар гына аңа бераз тынычлык бирә.
Ләйләне дә тынгысыз уйлар биләп алды. Аның күңел газапларын бер Дилә генә белә, аңлый иде. Бер сөйләшү вакытында алар уртак карарга да килделәр сыман. Ләйлә Уфага кайтып укып бетерергә, ә икенче елны Сәмире янына Абхазиягә килергә тиеш, дип саный иде Дилә. Баштарак Ләйлә аның бу фикере белән килеште дә кебек, тик Сәмирен күрмичә яшәүне күз алдына да китерә алмый. Егет белән очрашкан чакта, ул тагын икеләнә башлый иде. Кыз үзен ике ут арасында калгандай тойды. Нишләргә? Китәр көннәре якынайган саен, Ләйлә тагын да ныграк уйлана башлады. Дустының газап утларында януын күреп торган Дилә, үзенең элекке фикереннән баш тартып, соңгы сөйләшүләрендә аңа: “Ләйлә, үз-үзеңне дә, Сәмирне дә газаплама. Син барыбер Сәмиреңнән башка яши алмыйсың, сөю газабын да ялгыз гына кичерү мөмкин түгел. Бернигә дә карама, кал син монда,” – диде. Диләнең шул сүзләреннән соң, Ләйлә бераз тынычлангандай булды. “Әйе, калам, сөйгәнем белән белән бергә буласым килә. Әбием белән әнием дә инде күптән вафат булдылар. Сәмирдән башка тагын кемем бар соң минем? Калам булгач калам,” – дип хәл итте ул.
Кичен алар паркта очраштылар. Ләйлә Сәмиргә үзенең нинди карарга килүен әйткәч, егетнең йөзе яктырып китте. Ул да сөйгәнен югалтудан курка иде. Димәк, аның Ләйләсе кире уйлаган, ул Сәмир янында калачак. Мондый бәхетле минутларны кичерү егеткә бик тә рәхәт иде. Алар лавр куагы янына куелган эскәмиягә утырдылар. Кичке җиләс һавага таралган лавр, олеандр чәчәкләренең хуш исеннән башлар әйләнә. Сәмир Ләйләне кочагына алды, кызның ефәк кебек йомшак чәчләренә яңакларын куйды. Кулыннан килсә, ул сөйгәне белән гомер буе шулай утырыр иде. Ләйлә дә шундый ук хисләр кичерде. Бер-берсен өзелеп сөйгән ике йөрәк шуннан башканы теләми иде.

– Ләйлә, теге җырыңны җырла әле, – диде Сәмир.
Кыз ялындырып тормады. Тирә-якка моң таралды.
Син кайда идең, кайларда йөрдең?
Ничек мин сине күрмәдем икән?

Син торган йортны, синең урамны

Ничек кенә мин белмәдем икән?

Кыз җырлады да җырлады. Бер йөрәктән чыккан моң икенче йөрәккә дә үтеп керде. Ташып торган хисләрдән дулкынланган Сәмир үзенең кочагында утырган сөйгәненнән башка яши алмаячагын ачык аңлады. Аның өчен җирдәге бар нәрсәдән дә кадерле иде Ләйләсе. Кыз туктагач та, бермәлгә тын утырдылар. Бар дөнья бу моңнан тирән уйга калган төсле тоелды. Диңгез дулкыннарының чупылдавы да ишетелми хәтта. Көне-төне ухылдап, бар дөньяга моң-зарын таратучы ябалак та, төн буе гашыйк җаннарга мәдхия җырлаучы сайрар кошлар да тынып калды, әйтерсең лә алар да тапкан бәхетеңне, мәхәббәтеңне сакларга, аның кадерен белергә чакырып өзгәләнгән бу моңнан әсәрләнеп калганнар иде. Бераздан Ләйлә сүз башлады:
– Кадерлем, мин сине шундый озак эзләдем һәм, ниһаять, таптым. Минем сине югалтасым килми.

– Ләйләм, безне язмыш үзе кавыштырды. Син минем өчен бердәнбер, син – язмыш бүләге. Мин гомер буе сине сөеп яшәрмен. Көзен уңыш җыйгач ук, без өйләнешербез, тирә-якны ду китереп, туй үткәрербез. Син ризамы шуңа?
– Риза.

Аларның утлы иреннәре кабат берсен-берсе эзләп таптылар. Шул үбешү аша бер-берсен өзелеп яраткан бу ике гашыйк вәгъдәләрен беркеттеләр. Таң алдыннан Сәмир Ләйләне озатып куйды. Ике көннән соң очрашырга сүз куештылар. Ике көн аерылышып торуның ике елга тиң булуын белсәләр дә, әллә ни кайгырмадылар, чөнки алда аларны бәхетле тормыш көтүенә ышаналар иде. Бу ике көндә Сәмир бал суыртып, ерак тауларда чабан булып эшләүче абыйсына күчтәнәч илтергә тиеш иде.

Иртәгесен көнозын Ләйлә Дилә белән бергә булды. Ул дустына ияреп кибетләрдә йөрде, аның туган-тумачаларына бүләк-санак, күчтәнәч алдылар. Икесе дә тиздән аерылышасыларын күңелләре белән бик яхшы тоялар иде. Дилә һаман да сердәшенең монда калуына ышанып бетә алмый әле. Дөрес, ул дустының бәхетле булуына куана, тик... Уйларын тышка чыгарып, Ләйләне борчыйсы килмәгәнгә күрә, ул бу турыда сүз кузгатып маташмады, шуңа күрә юк-бар нәрсәләр турында гына сөйләшеп йөрделәр алар. Ләйлә үзе дә күзләрендәге моңсулыкны яшерә алмады. Көне буе шулай әйле-шәйле йөрделәр алар. Аның каравы, Фәритнең күңеле күтәренке иде. Ул Ләйләнең нинди карар кабул итүен белми әле. Тагын бер көннән моннан китәселәрен уйлап ләззәтләнә, ниһаять, Ләйләне Сәмирдән аралап алам, дип уйлау аңа рәхәтлек бирә иде.
Билетлары кичке поездга алынган булса да, икенче көнне алар барыбер иртәрәк уяндылар. Дилә юлга җыена башлады. Ләйлә аңа булышкандай итә, үзе гел Сәмирен сагына, кичәге сөйләшүләрен искә төшерә. Ул бүген кайтмый әле. Әллә тауга меним микән? Башына кинәт килгән уйдан Ләйлә, ныклы карарга килеп, урыныннан кузгалды. Аның бу хәрәкәте Диләнең күзенә чалынмый калмады.

– Сиңа ни булды? – дип сорады ул.
– Дилә, мин, тауга менеп, шарлавыклар янында тасмалар эләрмен, теләкләр теләрмен дигән идем.

– Тагын нинди җүләр уйлар килде башыңа? Тауларда кеше ялгыз йөри димени? – дип ризасызлыгын белдерде Дилә. – Сәмир кайткач, бергә барыр идегез.

– Ул иртәгә генә кайта. Минем бүген үк икебез йөргән сукмаклардан кабат үтәсем килә.

– Бигрәк үзсүзле инде син, Ләйлә. Башыңа килгәнне шул минутта ук эшләргә димәгәндер бит инде.

– Син каршы килмә, Дилә. Хәзер үк юлга чыгам да сине озатырга кайтып та җитәм.

– Алайса, бергә барабыз, мин синең ялгызыңны гына җибәрмим.

– Бармыйсың, Дилә. Син юлга әзерләнә тор. Аннан соң... минем ялгыз гына калып уйланасым, күңелемнән Сәмир белән сөйләшәсем килә. Курыкма, тау сукмакларын яхшы беләм мин.

Ләйлә шулай диде дә бүлмәдән чыгып китте.
– Бу кадәр ашкынуың үз башыңа гына була күрмәсен, дускаем, – дип калды Дилә аның артыннан. – Хәерле юл сиңа.
Ләйлә таныш сукмак буйлап тауга таба китеп барды. Парк ягыннан кайтып килүче Фәрит аның зәңгәрсу күлмәген генә күреп калды. Бу вакытта Сәмир дә пансионатка якынлашып килә иде. Юлы уңды, чабаннар әллә ни ерак китмәгәннәр булып чыкты. Шуңа күрә ул эшен кичә үк бетерде дә бүген таңнан торып юлга чыкты. Исәбе, бер көн алда кайтып, Ләйләсен шатландыру иде. Менә ул пансионат бакчасында. Каршысына килгән Фәритне күреп туктап калды. Тегесе Сәмирдән үч алырга теләп:
– Син Ләйләне эзләп килгәнсеңдер инде.

– Әйе. Ул кайда микән, күрмәдеңме? – диде Сәмир.
– Ләйлә төнге поезд белән Уфага кайтып китте.

Сәмирнең башына китереп суктылармыни, көтелмәгән хәбәрдән имәнеп китте. Телен көчкә әйләндереп:

– Дилә дә киттеме? – дип сорады.
Фәрит, җавап бирергә дип, авызын ачкан гына иде, Диләнең чыгып килүе күренде. Дилә Сәмирне күреп аптырап китте.

– Бәй, Сәмир, син нишләп йөрисең монда. Син соң иртәгә генә кайтырга тиеш түгел идеңмени?

– Исәнме, Дилә, Ләйлә кайтып киттемени? – диде ул.

Дилә, эшнең нәрсәдә икәнен аңлап, Фәриткә карап алды.

– Ләйлә күптән түгел тауга китте, теләк тасмалары элеп кайтам, диде. Сәмир, йөгер, син аны куып җитәргә тырыш.

Сәмиргә шул гына кирәк иде. Ул ике атлап, бер сикерде дә, капкадан чыгып, тауларга таба йөгерде. Егет Ләйләнең китмәвен белеп сөенде, тик, тора-бара, аның сөенече борчылуга әверелде. Ләйлә тауның куркыныч урыннарын белеп бетерми иде. Сәмир тизрәк кыз янына барып җитү өчен, туры сукмактан чапты. Аны хәзер тау кәҗәләре дә куып тотарлык түгел иде.
Ләйлә тау сукмагыннан өскә күтәрелүен дәвам итте. Тиздән ул Сәмир белән туктап ял итә торган урынга килеп җитте. Биредән шарлавыкларга да ерак калмый инде. Ләйлә элеккечә шушы урында тукталып торган булса, Сәмир аны куып җиткән булыр иде, тик кыз үзендә ару-талу сизмәде. Ул ниндидер ашкынулы хискә бирелеп, һаман алга баруын дәвам итте. Менә “Кызлар күз яше”. Ул кулына тоткан тасмасын якындагы җепкә элеп куйды. “Сәмир, бәгърем, безнең мәхәббәтебез мәңгелек булсын иде. Синең кайнар сөюең миңа һәрвакыт көч бирер. Мин дә гомерем буе синең тугры юлдашың булырмын. Каф таулары артына килеп, мин үземнең бәхетемне табармын дип уйламаган да идем. Мин бик бәхетле, сине очратуыма үкенмим. Тау иясе, минем теләкләремне кабул итеп ал, безгә Амра белән Адгур сөюедәй көчле мәхәббәт бир,” – дип теләде Ләйлә, күз яшьләрен тыя алмыйча. Ләйлә икенче шарлавык янына да барып килергә булды. Сәмир аңа бу урыннан туп-туры чыга торган сукмак барлыгы турында әйткән иде. Моның өчен тауның текәрәк урынына менәргә кирәклеген дә хәтерли Ләйлә, тик аларның моннан бер тапкыр да менгәннәре булмады. Кайда икән ул сукмак? Кыз, эзли торгач, тауга күтәрелү өчен уңайлырак урынны тапты һәм әкренләп өскә менә башлады. Менә ул иң биек урында. Тирә-якта төпсез упкын. Менгән урын шактый тар иде. Кайсы якка барырга? Тукта, хәл җыеп алырга кирәк бераз. Ул читкә китеп утырмакчы булды. Кинәт кайдандыр ике бөркет килеп чыкты да кызның баш өстендә диярлек үк бөтерелә башладылар. Бу юкка түгел иде. Бәлки, алар алга таба бармаска ишарә итәләрдер. Ләйлә бераз арткарак чигенде. Ана бөркет, хәвеф барлыгын сиздереп, кычкыра-кычкыра, тагын да якынрак килде. Ул кызны бу урыннан куып җибәрергә тели иде, күрәсең.
Бу вакытта Сәмир тау итәгенә килеп җиткән иде инде. Ул Ләйләне дә, бөркетләрне дә күрде. Күрде дә куркуыннан катып калды. Аның сөйгәне упкын кырыенда ук тора. Бөркет аны шул урыннан куып җибәрергә тели, тик Ләйлә аның телен аңламый. Нишләргә? Кычкырса, Ләйләсе куркып, кискен хәрәкәт ясарга мөмкин. Ярты адымда гына упкын, ә аның кырыендагы ташлар ышанычсыз. Әз генә саксыз кыландымы, Ләйлә аска таба тәгәрәячәк. “Ләйләм, ник син мине көтмәдең? Тау иясе, тимә минем сөйгән ярыма. Миңа аннан башка тормыш юк,” – дип пышылдады Сәмир. Ул бар көчен биреп, өскә үрмәли башлады. Бер, ике, өч... Менә ул ярты юлны үтте. Күп калмады, Ләйлә генә артык хәрәкәт ясамасын, ул менеп җитәр, аны коткарыр. Дүрт, биш, алты... Тагын бер талпынса, ул сөйгәне янында булачак. Кинәт Ләйлә артка чигенде, шул арада тау түбәсенә менеп җитә язган Сәмирне күреп алды, әмма аяклары астындагы мәрхәмәтсез ташлар аска шуыша башладылар. “Сәми-и-ир,” – дип кычкырырга гына өлгерде Ләйлә, әмма соң иде инде. Рәхимсез упкын аны үзенә тартып алды. Бу коточкыч хәлдән бөркетләр дә бермәлгә катып калдылар сыман. Бераздан аларның бу урыннан ераккарак очып китүләре күренде. Бер сикерүдә егет упкын кырыена килеп җитте. Әнә аның сөйгән ярын тартып алган төпсез упкын. “Тау иясе, миндә нинди үчең бар иде соң? Нигә мине бәхетсез иттең? Минем сөйгәнемне тартып алып, син бәхетле булмаячаксың. Мин аны сиңа бирмәячәкмен. Ләйлә-ә-ә-ә! Мин синең яныңа килдем, мәңгегә синең белән бергә булырга дип килдем, мәхәббәтебез хакына килдем. Безне бер-беребездән аера торган көч юк. Сөеклем, мин синең кочагыңа ташланам, көт мине,” – дип кычкырды ул шашынып һәм: “Ләйлә-ә-әм!” – дип кычкыра-кычкыра, упкынга ташланды. Ике гашыйк әнә шулай мәңгелеккә кавыштылар.
Олы мәхәббәтнең шаһите булган таулар, бу кайгыны иңнәрендә күтәрә алмыйча, иңрәп еладылар, диңгез дулкыннары бәргәләнә-бәргәләнә ярга атылдылар. Җирдә тагын бер легенда артты.
